
SUĠĠERIMENTI

Il-Kumitat għall-Ambjent, is-Saħħa Pubblika u s-Sikurezza tal-Ikel jistieden lill-Kumitat 
għall-Baġits, bħala l-kumitat responsabbli, biex jinkorpora s-suġġerimenti li ġejjin fil-
mozzjoni għal riżoluzzjoni tiegħu: 

1. Jenfasizza li l-Unjoni jeħtiġilha tkun impenjata li tikseb irkupru reżiljenti, sostenibbli u 
soċjalment ġust għal kulħadd permezz tal-baġit tal-Unjoni għall-2023 li jikkonkludi l-
qafas rivedut għall-2030 għall-miri klimatiċi, enerġetiċi u ambjentali tal-Unjoni; 
jistieden lill-Kummissjoni u lill-Istati Membri jiżguraw adozzjoni u implimentazzjoni 
bla xkiel tal-fajls inklużi fil-pakkett "Lesti għall-mira ta' 55 %" biex jgħinu jiġi żgurat li 
l-Unjoni tilħaq il-miri tagħha għall-2030 u li tikseb in-newtralità klimatika sa mhux 
aktar tard mill-2050, filwaqt li jirrikonoxxi li l-politiki attwali tal-Unjoni jeħtieġu titjib 
sostanzjali sabiex ikunu konsistenti mal-perkors kompatibbli ma' li jiġi limitat it-tisħin 
globali taħt 1,5°C;

2. Jilqa' l-Pjan REPowerEU tal-Kummissjoni biex titħaffef it-tranżizzjoni ekoloġika u biex 
tiżdied l-indipendenza enerġetika tal-Unjoni, b'mod partikolari billi ttemm l-
importazzjonijiet ta' fjuwils fossili mir-Russja mill-aktar fis possibbli; jenfasizza li l-
aċċellerazzjoni tal-implimentazzjoni ekwa tal-Patt Ekoloġiku Ewropew se tnaqqas id-
dipendenza tal-Unjoni minn pajjiżi terzi kif ukoll tippermettilna nilħqu l-miri tagħna tal-
klima u tal-enerġija; huwa mħasseb ħafna dwar il-fondi ġodda limitati għall-kapitolu 
REPowerEU tal-Faċilità għall-Irkupru u r-Reżiljenza; jesprimi għalhekk tħassib serju 
dwar il-proposta li tintuża r-Riżerva tal-Istabbiltà tas-Suq tal-ETS biex tiffinanzja parti 
minn dawn il-miżuri, u b'hekk tpoġġi l-integrità finanzjarja u ambjentali tal-ETS 
f'riskju, filwaqt li jissottolinja l-impenn tiegħu biex ma jinħoloqx distakk fil-
finanzjament u jiżgura l-integrità u l-abbiltà tas-sistema ETS biex tilħaq il-mira tal-
klima għall-2030 u jara l-opzjonijiet disponibbli kollha fil-kamp tal-applikazzjoni tar-
Regolament dwar l-ETS kemm fuq il-miri tal-klima kif ukoll REPowerEU; jenfasizza, 
f'dan il-kuntest, li permezz tal-Artikolu 191 tat-Trattat dwar il-Funzjonament tal-Unjoni 
Ewropea (TFUE), l-Unjoni hija impenjata li tiżgura livell għoli ta' protezzjoni 
ambjentali u titjib tal-kwalità tal-ambjent, fost l-oħrajn bl-applikazzjoni tal-prinċipju ta' 
prekawzjoni u tal-prinċipji li jistipulaw li azzjoni preventiva għandha tittieħed, li bħala 
prijorità l-ħsara lill-ambjent għandha, bħala prijorità, tissewwa f'ras il-għajn u li min 
iniġġes għandu jħallas; jemmen, barra minn hekk, li l-aċċess għall-ġustizzja għandu jiġi 
żgurat il-ħin kollu mill-Kummissjoni u l-Istati Membri matul l-implimentazzjoni tal-
Pjan REPowerEU; ifakkar li t-tħaddim mill-ġdid tal-impjanti tal-faħam f'ċerti Stati 
Membri huwa ta' theddida diretta għall-objettiv tal-Unjoni li tnaqqas l-emissjonijiet tal-
gassijiet serra b'55 % fl-2030;

3. Itenni t-talba tiegħu għat-tneħħija gradwali ta' sussidji dannużi u għall-koerenza bejn il-
fondi u l-programmi kollha tal-UE; jinsisti li l-proġetti u l-programmi li mhumiex 
konsistenti mal-objettiv li t-tisħin globali jiġi limitat għal inqas minn 1,5°C, jew mal-
objettiv li jitwaqqaf u jitreġġa' lura t-telf tal-bijodiversità, ma għandhomx ikunu 
eliġibbli għal appoġġ mill-baġit tal-UE f'konformità mal-prinċipju "la tagħmilx ħsara 
sinifikanti"; ifakkar li t-tmien Programm ta' Azzjoni Ambjentali jistabbilixxi wkoll il-
kundizzjoni abilitanti tat-tneħħija gradwali tas-sussidji li jagħmlu ħsara lill-ambjent, 
inkluż billi tiġi stabbilita skadenza għat-tneħħija gradwali tas-sussidji tal-fjuwils fossili 

konsistenti mal-ambizzjoni li jiġi limitat it-tisħin globali għal 1,5°C kif ukoll qafas 
vinkolanti tal-Unjoni biex jiġi mmonitorjat u rrapportat il-progress tal-Istati Membri 
lejn it-tneħħija gradwali tas-sussidji għall-fjuwils fossili, abbażi ta' metodoloġija 
miftiehma;

4. Jistenna li jintlaħqu l-miri tal-integrazzjoni tal-klima u tal-bijodiversità fil-baġit tal-
Unjoni u fin-nefqiet tal-Istrument tal-Unjoni Ewropea għall-Irkupru, f'konformità mal-
miri stabbiliti fil-Ftehim Interistituzzjonali (IIA)1; ifakkar fil-miri tal-infiq relatat mal-
bijodiversità ta' 7,5 % fl-2024 u 10 % mill-2026 'il quddiem tal-Qafas Finanzjarju 
Pluriennali; jisħaq li għandhom isiru l-isforzi kollha biex jintlaħaq l-infiq relatat mal-
bijodiversità ta' 10 % mill-2023 'il quddiem; f'dan ir-rigward, jilqa' l-isforzi għal 
rapportar aktar trasparenti u komprensiv, b'mod partikolari l-kjarifiki għall-Integrazzjoni 
tal-Klima fid-Dikjarazzjonijiet tal-Programm ta' nfiq operazzjonali (Dokument ta' 
Ħidma 1 tal-Abbozz ta' baġit tal-Unjoni għas-sena finanzjarja 2023)2, il-kapitolu 
rilevanti fid-Dikjarazzjoni tal-Istimi tal-Kummissjoni għas-sena finanzjarja 20233, u fid-
Dokument ta' Ħidma tal-Persunal tal-Kummissjoni dwar l-Arkitettura tal-Integrazzjoni 
tal-Klima4 u jenfasizza l-ħtieġa li jitwettqu evalwazzjonijiet ex post suffiċjenti u li jsir 
xogħol fuq il-granularità tad-data disponibbli; jistieden lill-Kummissjoni tindirizza l-
konklużjonijiet tal-Qorti Ewropea tal-Awdituri rigward l-infiq iddikjarat b'mod eċċessiv 
fuq il-klima5, b'mod partikolari fir-rigward tal-miri tal-integrazzjoni fil-PAK, u f'dan ir-
rigward jinsisti fuq l-importanza tal-Pjanijiet Strateġiċi tal-PAK, u l-infiq fuq il-
bijodiversità6; jistieden lill-Istati Membri jiżguraw l-integrazzjoni tal-bijodiversità fil-
ftehimiet ta' sħubija u fil-programmi operattivi kif ukoll fil-Pjanijiet Strateġiċi tal-PAK 
tagħhom, u jżidu l-isforzi tagħhom biex jilħqu l-mira tal-infiq fuq il-bijodiversità tal-
Qafas Finanzjarju Pluriennali ta' mill-anqas 10 % mill-aktar fis possibbli; jilqa' r-rapport 
finali l-Iffinanzjar u l-Monitoraġġ tal-Bijodiversità7 u jistieden lill-Kummissjoni u l-
Istati Membri jimplimentaw ir-rakkomandazzjonijiet malajr; jistieden lill-Kummissjoni 
tinforza l-mekkaniżmu ta' aġġustament għall-klima sabiex tieħu azzjonijiet korrettivi 
biex tindirizza lakuni potenzjali fl-ilħuq tal-miri tal-infiq fuq il-klima ta' programmi ta' 
nfiq individwali tal-UE;

5. Jisħaq li aktar minn 50 % tal-infiq totali fuq il-bijodiversità huwa previst bl-użu ta' 
metodoloġija antika8; filwaqt li l-previżjonijiet tal-Fond Agrikolu Ewropew ta' 

1 Il-Ftehim Interistituzzjonali tat-16 ta’ Diċembru 2020 bejn il-Parlament Ewropew, il-Kunsill tal-Unjoni 
Ewropea u l-Kummissjoni Ewropea dwar dixxiplina baġitarja, dwar kooperazzjoni f’materji ta’ baġit u dwar 
ġestjoni finanzjarja tajba, kif ukoll dwar riżorsi proprji ġodda, inkluż pjan direzzjonali lejn l-introduzzjoni ta’ 
riżorsi proprji ġodda (ĠU L 433I, 22.12.2020, p. 28-46)
2https://ec.europa.eu/info/sites/default/files/about_the_european_commission/eu_budget/wd_i_final_web_v2_kv
ao22003enn.pdf
3https://ec.europa.eu/info/sites/default/files/about_the_european_commission/eu_budget/wd_0_final_web_v4_kv
ao22002enn.pdf
4 L-arkitettura tal-Integrazzjoni tal-Klima fil-Qafas Finanzjarju Pluriennali 2021-2027, SWD(2022)0225 final, 
20.06.2022
5 Rapport speċjali mill-Qorti Ewropea tal-Awdituri: Climate spending in the 2014-2020 EU budget (L-infiq fuq 
il-klima fil-baġit tal-UE għall-2014-2020)
6 Rapport speċjali mill-Qorti Ewropea tal-Awdituri: Bijodiversità agrikola: il-kontribuzzjoni mill-PAK ma 
waqqfitx it-tnaqqis
7 Il-Kummissjoni Ewropea, Direttorat Ġeneral għall-Ambjent, Nesbit, M., Whiteoak, K., Underwood, E., et al., 
L-iffinanzjar u l-intraċċar tal-bijodiversità: rapport finali, 2022;
8https://ec.europa.eu/info/strategy/eu-budget/performance-and-reporting/mainstreaming/biodiversity-
mainstreaming_mt

Garanzija u l-Fond Agrikolu Ewropew għall-Iżvilupp Rurali għall-2023 u l-2027 
għadhom ma ġewx aġġornati f'konformità mal-Pjanijiet Strateġiċi tal-PAK; jenfasizza li 
d-distakk fuq il-finanzjament tal-bijodiversità għall-perijodu 2021-2030 huwa ta' 
madwar 18,69 biljun fis-sena9; jitlob li l-metodoloġija tal-intraċċar tal-bijodiversità tiġi 
aġġornata b'mod sħiħ mill-aktar fis possibbli u jisħaq fuq il-ħtieġa li jingħalaq id-
distakk fil-finanzjament f'konformità mal-paragrafu 3 ta' dan ir-rapport;

6. Jitlob għal azzjoni immedjata u xogħol kontinwu lejn l-ilħuq tal-ambizzjoni ġenerali li 
mill-anqas 30 % tal-infiq tal-Qafas Finanzjarju Pluriennali (QFP) u n-Next Generation 
EU (NGEU) jiġu allokati lill-objettivi dwar il-klima u li 7,5 % tal-infiq annwali taħt il-
QFP fl-2024 u mill-anqas 10 % fl-2026 u l-2027, riveduti 'l fuq fil-QFP li jmiss, jiġu 
allokati lil objettivi dwar il-bijodiversità fis-sena 2024 filwaqt li jiġi kkunsidrat it-trikkib 
eżistenti bejn il-miri tal-klima u dawk tal-bijodiversità; jesprimi tħassib dwar l-aħħar 
figuri tad-Dikjarazzjoni tal-Estimi li jindikaw riskju imminenti li ma jintlaħqux in-
nefqiet impenjati tal-bijodiversità għall-2026 u l-2027; jiddispjaċih għall-fatt li s-sehem 
mill-Abbozz ta' Baġit għall-2023 li jikkontribwixxi għall-bijodiversità huwa biss ta' 
5,5 %; ifakkar li 37 % tal-infiq taħt ir-Regolament (UE) 2021/241 għandu 
jikkontribwixxi għall-objettivi tal-klima;

7. Jilqa' r-rapportar fuq l-infiq relatat mal-bijodiversità u jilqa' l-publikazzjoni tal-istudju 
tal-Kummissjoni li se jsostni l-metodoloġija tal-intraċċar tal-bijodiversità u l-bidla lejn 
indikaturi tal-eżitu (bbażati fuq l-effetti) u l-previżjoni biex jintlaħqu l-miri tal-
integrazzjoni kif maqbul fil-FII; jisħaq fuq il-ħtieġa li tiżdied il-konsistenza bejn il-
finanzjament għall-klima u l-bijodiversità; ifakkar fl-importanza primarja tal-PAK 
għall-integrazzjoni tal-bijodiversità u jistieden lill-Kummissjoni timplimenta r-
rakkomandazzjonijiet tal-istudju f'dan ir-rigward; jistieden lill-Kummissjoni tindirizza 
n-nuqqasijiet indikati mill-Qorti tal-Awdituri fir-rigward tal-ineffettività tal-infiq fuq il-
bijodiversità fil-PAK10;

8. Jistieden lill-Kummissjoni tippubblika l-ammonti u l-ishma tan-nefqiet li se 
jikkontribwixxu għall-miri kemm tal-bijodiversità kif ukoll dawk tal-klima għal kull 
programm meta tippreżenta l-baġits annwali; jilqa' l-isforzi tal-Kummissjoni għal 
rapportar ta' impatt u jitlob li dan ikun parti regolari tal-qafas ta' rapportar dwar il-
prestazzjoni mill-aktar fis possibbli;

9. Jisħaq li l-Qorti tal-Awdituri sabet fir-rapport speċjali tagħha dwar finanzjament 
sostenibbli li l-prinċipju li ma ssir l-ebda ħsara mhuwiex applikat għall-infiq kollu tal-
UE u li bosta programmi ta' nfiq tal-UE jippermettu l-finanzjament ta' attivitajiet li 
jagħmlu ħsara lill-ambjent11; jenfasizza l-ħtieġa li jiġi żgurat li l-prinċipju li ma ssir l-
ebda ħsara jiġi integrat fl-attivitajiet kollha tal-Unjoni, inkluż fil-Faċilità għall-Irkupru u 
r-Reżiljenza, permezz tal-implimentazzjoni baġitarja kif maqbul fil-FII u jilqa' l-
proposta tal-Kummissjoni għall-emendar tar-Regolament Finanzjarju biex jinkludi l-
prinċipju li ma ssir l-ebda ħsara f'konformità mal-impenn tal-Unjoni għal finanzjament 
sostenibbli u t-tranżizzjoni ekoloġika; jistieden lill-Kummissjoni timmonitorja l-
implimentazzjoni xierqa tal-prinċipju li ma ssir l-ebda ħsara u tieħu miżuri korrettivi 

9 https://op.europa.eu/mt/publication-detail/-/publication/793eb6ec-dbd6-11ec-a534-01aa75ed71a1 (paġna 14)
10 Rapport Speċjali 13/2020: Bijodiversità agrikola: il-kontribuzzjoni mill-PAK ma waqqfitx it-tnaqqis
11 https://www.eca.europa.eu/mt/Pages/DocItem.aspx?did=59378

immedjati jekk u meta jkun meħtieġ;

10. Ifakkar fil-ħtieġa li jiġu assenjati biżżejjed riżorsi umani u finanzjarji, għall-
implimentazzjoni tal-Istrateġija għall-Bijodiversità għall-2030, tal-Istrateġija Mill-
Għalqa sal-Platt, tal-Istrateġija dwar il-Ħamrija, tal-Inizjattiva tal-UE dwar il-
Pollinaturi, tal-Istrateġija għall-Foresti, tal-Pjan ta' Azzjoni għal Ekonomija Ċirkolari, 
tal-Istrateġija dwar is-Sustanzi Kimiċi għas-Sostenibbiltà u ta' Pjan ta' Azzjoni għal 
Tniġġis Żero fil-baġit tal-Unjoni għall-2023; jiddispjaċih ferm li l-Kummissjoni b'mod 
sistematiku qed tonqos milli tindirizza l-problema dejjiema ta' nuqqas ta' persunal fid-
DĠ Ambjent u għadha ma żgurat l-ebda żieda sinifikanti fir-riżorsi umani; jistieden lill-
Kummissjoni, għalhekk, tiżgura minnufih livell adegwat ta' riżorsi umani għad-
direttorati involuti fl-iżgurar tal-implimentazzjoni sħiħa ta' dawn l-istrateġiji; jibqa' 
mħasseb dwar il-fatt li l-livell ta' persunal tad-DĠ Ambjent tal-Kummissjoni tnaqqas 
b'mod sinifikanti matul dawn l-aħħar snin u li, minkejja l-volum ta' xogħol b'riżultat tal-
aġenda tal-Patt Ekoloġiku Ewropew, jirrapreżenta biss 1,4 % tal-persunal kollu tal-
Kummissjoni; jemmen li minħabba n-nuqqas ta' impenn sabiex tindirizza din il-
problema, il-Kummissjoni qed tpoġġi f'riskju l-implimentazzjoni u l-infurzar tal-politiki 
tal-UE u tagħmel ħsara lis-saħħa tal-uffiċċjali fid-DĠ Ambjent; jitlob, barra minn hekk, 
li jiżdied b'mod sinifikanti l-appoġġ baġitarju għall-programm LIFE l-ġdid u l-Fond 
għal Tranżizzjoni Ġusta u l-programmi l-oħra kollha li jappoġġjaw u jipproteġu l-
konservazzjoni tan-natura;

11. Jinnota li l-Fond Ewropew għall-Iżvilupp Reġjonali (FEŻR) jiffoka l-investiment tiegħu 
fuq bosta oqsma ta' prijorità ewlenin, magħrufa wkoll bħala "konċentrazzjoni tematika", 
li jalloka 30 % lill-miżuri tal-ambjent u l-klima; jilqa' l-fatt li, fil-kuntest tal-mobbiltà, l-
FEŻR jappoġġa tranżizzjoni ta' suċċess għal fjuwils alternattivi, sistemi tal-
motopropulsjoni u "vetturi nodfa";

12. Jinnota l-bżonn li fil-baġit tal-Unjoni għall-2023 jiġu żgurati riżorsi suffiċjenti biex 
jintlaħqu l-Għanijiet ta' Żvilupp Sostenibbli tan-Nazzjonijiet Uniti;

13. Jinnota l-antiċipazzjoni ta' EUR 45 miljun għall-Mekkaniżmu tal-Unjoni għall-
Protezzjoni Ċivili; jenfasizza madankollu l-importanza li jiġi assenjat finanzjament 
adegwat bejn l-2024 u l-2027, filwaqt li jiġi żgurat li l-Unjoni tkun tista' tirrispondi 
flimkien għal emerġenzi bħal pandemiji, nirien, għargħar u avvenimenti oħra mhux 
previsti;

14. Ifakkar fl-importanza li jitqiesu kif xieraq it-tagħlimiet meħuda mill-pandemija tal-
COVID-19 rigward is-saħħa pubblika u s-servizzi tas-saħħa u tal-kura affordabbli u 
aċċessibbli; f'dan ir-rigward jitlob li jiżdied il-livell ta' appoġġ għall-Unjoni Ewropea 
tas-Saħħa flimkien mal-Programm l-UE għas-Saħħa fil-baġit tal-Unjoni għall-2023 
f'konformità mal-approċċi "Saħħa Waħda" u "Saħħa fil-politiki kollha", b'mod 
partikolari meta jiġi kkunsidrat li parti sostanzjali tal-Programm l-UE għas-Saħħa huwa 
diġà allokat lill-Awtorità għat-Tħejjija u għar-Rispons f'Każ ta' Emerġenza tas-Saħħa 
(HERA), u b'mod partikolari għall-mandati usa' tal-Agenzija Ewropea ghall-Medicini 
(EMA), iċ-Ċentru Ewropew għall-Prevenzjoni u l-Kontroll tal-Mard (ECDC) u t-
twaqqif tal-HERA; jisħaq li l-finanzjament ewlieni għall-operazzjonijiet tal-aġenziji u l-
korpi tal-UE m'għandux jiddependi fuq programmi finanzjarji fuq medda qasir ta' 
żmien, bħall-UE għas-Saħħa, u ma għandux awtomatikament inaqqas il-finanzjament ta' 

attivitajiet oħra fil-qasam tas-saħħa; jinnota bi tħassib it-tnaqqis sinifikanti fil-baġit 
għall-programm l-UE għas-Saħħa meta mqabbel mas-sena ta' qabel u jisħaq fuq il-
ħtieġa li l-ammont jiżdied biex jiffinanzja b'mod xieraq l-attivitajiet previsti; jisħaq li 
razez emerġenti ġodda tas-SARS-CoV-2 huma ta' sfida għas-saħħa pubblika fl-Unjoni u 
għalhekk riżorsi suffiċjenti għandhom jiġu allokati għall-prevenzjoni, it-tħejjija u l-
protezzjoni; jisħaq fuq l-importanza ta' strateġija fit-tul, koerenti u koordinata għall-
varjanti emerġenti inkwetanti tas-SARS-CoV-2, komposta minn kontramiżuri kemm 
mediċi kif ukoll mhux mediċi; jitlob azzjoni speċifika dwar is-saħħa mentali fil-qafas 
tal-Programm l-UE għas-Saħħa sabiex jiġu indirizzati l-problemi tas-saħħa mentali tal-
popolazzjoni. B'mod partikolari dawk li jirriżultaw mill-pandemija tal-COVID-19; jitlob 
għal azzjoni u finanzjament ulterjuri biex jindirizzaw il-problemi relatati mar-reżistenza 
għall-antimikrobiċi akkwiżita; jenfasizza li għandhom jiġu allokati biżżejjed riżorsi biex 
jiżdiedu l-investimenti fir-riċerka u l-iżvilupp fil-qasam tas-saħħa;

15. Jinnota bit-tħassib in-nuqqas ta' finanzjament sabiex tinbena infrastruttura għas-saħħa 
diġitali sigura u interoperabbli fl-Istati Membri, akkumpanjata mill-proposta tal-Ispazju 
Ewropew tad-Data dwar is-Saħħa (EHDS);

16. Ifakkar li sabiex jikkonformaw kif xieraq mal-kompiti tagħhom, l-aġenziji tal-Unjoni li 
jaqgħu taħt il-mandat tal-Kumitat għall-Ambjent, is-Saħħa Pubblika u s-Sikurezza tal-
Ikel (EEA12, ECHA13, EMA14, ECDC15 u EFSA16) jeħtieġ li jkollhom fondi u persunal 
adegwati; jiddeplora t-tnaqqis baġitarju għall-ECDC u l-EMA; jinnota li l-EEA 
riċentement kisbet kompiti ġodda li ġew koperti minn persunal operazzjonali, iżda l-
proporzjon tal-persunal ta' appoġġ naqas b'mod sinifikanti, u b'hekk tirrikjedi riżorsi 
addizzjonali sabiex tiżgura li l-aġenżija tista' tissodisfa l-kompiti tagħha, inkluż fir-
rigward tan-Network Ewropew ta' Informazzjoni u Osservazzjoni tal-Ambjent 
(EIONET); jisħaq li d-deterjorament tal-livelli tal-persunal tal-aġenziji jista' jipperikola, 
fost l-oħrajn, il-kisba tal-Patt Ekoloġiku Ewropew jew il-prevenzjonu u l-ġestjoni 
b'suċċess tar-riskji ambjentali u għas-saħħa pubblika; jisħaq li l-aġenziji ma għandhomx 
ikunu f'sitwazzjoni li ġġegħilhom jistabbilixxu prijoritajiet negattivi; jissottolinja li l-
assenjar ta' kompiti ġodda lill-aġenziji għandu jkun akkumpanjat b'riżorsi addizzjonali u 
xierqa;

17. Jisħaq fuq l-importanza tat-trasparenza fil-finanzjament tal-awtoritajiet pubbliċi, inklużi 
l-istituzzjonijiet, il-korpi u l-aġenziji tal-UE; jissottolinja li l-indipendenza u l-integrità 
tal-korpi tal-UE huma kruċjali u għalhekk jeħtieġ li jiġi żgurat livell għoli ta' 
trasparenza fl-attivitajiet kollha, dan biex jiġi evitat l-ikkapparrar tar-regolatur u jiġi 
żgurat li ċ-ċittadini jibqgħu jafdaw it-teħid tad-deċiżjonijiet fl-UE;

18. Jirriafferma l-impenn sħiħ tiegħu għal sistema ta' riżorsi proprji li tkun kapaċi 
tikkontribwixxi għall-għanijiet tal-Unjoni dwar is-saħħa, l-ambjent u l-klima. jenfasizza 
l-ħtieġa li jiġi vvalutat l-impatt tal-inflazzjoni fuq il-baġit tal-Unjoni.

12 L-Aġenzija Ewropea għall-Ambjent.
13 L-Aġenzija Ewropea għas-Sustanzi Kimiċi.
14 L-Aġenzija Ewropea għall-Mediċini.
15 Iċ-Ċentru Ewropew għall-Prevenzjoni u l-Kontroll tal-Mard.
16 L-Awtorità Ewropea dwar is-Sigurtà fl-Ikel.

